
ТӨРИЙН АЛБАН ХААГЧИЙН ЁС ЗҮЙ

Хураангуй Монголд 1991 онд ардчилсан хувьсгал ялсан. Нийгэм, эрх зүйн 
шинэчлэл бүхий л салбарт хийгдэж эхэлсэн. Харамсалтай нъ тэр шинэчлэлийг 
замбараагүй, бодлогогүй хийсэн. Ардчилсан нийгэмд эрх чөлөө хамгийн чухал 
зүйл гэж аашилж хяналтын тогтолцоог үндсээр устгасан нь өнөөгийн 
Монголын төрийн албаны бүх давхаргад нэвчсэн хариуцлагагүй байдалд 
хүргэсэн. Ёс суртахууны асуудал улс төрийн өнгө аястай байхыг хэн ч 
үгүйсгэхгүй.

Төрийн алба улс төрөөс ангид байх ёстой гэж ярьдаг боловч үнэн 
хэрэгтээ төрийн эрх баръж буй түшмэд намуудын бодлогын гадна байж 
чаддаггүй. Төрийн улс төрийн албан тушаалаас бусад төрийн албан 
тушаалгпныг 2008 онд улс төрийн намуудаас түдгэлзүүлэх шийдвэр гарсан 
боловч тус шийдвэр нъ хүн ам цөөнтэй манай орны хувьд төр барих оюуны 
чадавх бүхии хэсгийг сулруулан бизнес эрхлэгч, ажилгүйчүүд зэрэг тохиолдлын 
хүмүүсээр улс төрийн намуудыг дүүргэсэн.

Дараа нъ сонгуульд ялсан нам нь энэ хүмүүсээ төрийн удирдлагад 
оруулж, мэргэшсэн төрийн түшээдийг зайлуулан Монгол төрийг өнөөдөр гүн 
хямралд оруулаад байна.

Түлхүүр үг: Төрийн албан хаагчийн ёс зүй, хэм хэмжээ

Онолын үндэс
Ёс зүйн хэм хэмжээ
Төрийн албаны тухай хуулийн 10.1.1, 10.1.3-т заасан албан тушаал 

эрхэлж байгаа төрийн албан хаагчийн ёс зүйн хэм хэмжээг хууль тогтоомжоор 
тогтооно гэж заасан ба төрийн тусгай алба хаагчийн ёс зүйн дүрмийг харъяа 
агентлагийн даргын тушаалаар батлан мөрдөж байна.

Мөн хуулийн 10.1.2, 10.1.4-т заасан албан тушаал эрхэлж байгаа төрийн 
албан хаагчийн ёс зүйн хэм хэмжээг төрийн албаны төв байгууллагын саналыг 
үндэслэн Засгийн газар тогтооно1.

Төрийн захиргааны болон үйлчилгээний албан хаагчийн Ёс зүйн 
дүрэм

Монгол Улсын Засгийн газрын 2019 оны 01 дүгээр сарын 23-ны өдрийн 33 
дугаар тогтоолоор Төрийн захиргааны болон үйлчилгээний албан хаагчийн Ёс 

1 Төрийн албаны тухай хууль УБ., 2017 төрийн мэдээлэл №1

зүйн дүрмийг баталсан. Төрийн захиргааны болон үйлчилгээний албан хаагч нь үйл 
ажиллагаандаа дор дурдсан ёс зүйн хэм хэмжээ, шаардлагыг баримтална гэж заасан.

Төрийн албан хаагчийн ёс зүйн хэм хэмжээ
Төрийн албан хаагч нь үйл ажиллагаандаа дор дурдсан ёс зүйн хэм 

хэмжээг сахин мөрдөнө:
үзэл бодол, зан суртахуун, үг, үйлдлээрээ Үндсэн хууль, бусад хуулиар 

баталгаажуулсан хууль ёсыг эрхэмлэн дээдлэх зарчмыг илэрхийлэн сахина;
шударга ёсыг дээдэлж, хувийн ашиг сонирхлын зөрчлөөс ангид байна;
төрт ёс, түүх, соёлынхоо уламжлалыг нандигнан өвлөж, хүний нэр төр, 

алдар хүнд, эрх, хууль ёсны ашиг сонирхлыг дээдлэн хүндэтгэнэ;
ард түмэндээ чин сэтгэлээс үйлчилж, төрийн албаны нэр хүндийг 

эрхэмлэн дээдлэнэ;
албан үүргээ зохих ёсоор биелүүлээгүйн төлөө хариуцлага хүлээдэг 

байна;
албан үүргээ гүйцэтгэхдээ улс төрийн хувьд төвийг сахиж, улс төрийн 

нам, эвсэл, хөдөлгөөний аливаа нөлөөллөөс ангид байна;
захирах, захирагдах ёсыг сахин биелүүлнэ.

Төрийн албан хаагчид тавих ёс зүйн шаардлага

-Төрийн албан хаагч нь төрийн бодлого, байгууллагын зорилт, чиг 
үүргийг хэрэгжүүлж, төрийн үйлчилгээ үзүүлэхдээ дор дурдсан ёс зүйн 
шаардлагыг биелүүлэх үүрэгтэй:

-энэ дүрмийн 2.1.1-д заасан ёс зүйн хэм хэмжээний хүрээнд:
а.Монгол Улсын Үндсэн хууль, бусад хууль тогтоомж, эрх зүйн 

акт, байгууллагын хэмжээнд дагаж мөрдөж байгаа соёл, дэг журам, дүрэм, 
зааврыг чанд баримтлах;

б.хууль зөрчсөн, авлига авсан, албан тушаалын байдлаа 
урвуулан ашигласан аливаа үйлдэлтэй эвлэршгүй байж, энэ тухай эрх бүхий 
байгууллага, албан тушаалтанд мэдээлэх;

в.харьяалах дээд шатны албан тушаалтныг хуульд нийцсэн, 
бодит баримт нотолгоонд тулгуурласан, үндэслэл бүхий үнэн зөв мэдээллээр 
хангах;

г.үндсэн ажлаасаа гадуур хуулиар зөвшөөрснөөс бусад ажил 
үүрэг эрхлэхгүй байх;

д.төрийн болон байгууллагын, хувь хүний хуулиар 
хамгаалагдсан нууцыг чандлан хамгаалах;

е.бусад албан хаагчийн үйл ажиллагаанд хууль бусаар нөлөөлөх, 
саад болох, хууль бус үйлдэл хийхийг шаардахгүй байх;

ё.удирдлагын санаа бодолд нийцэх эсэхийг үл харгалзан тэдний 
гаргах шийдвэрээс үүдэн гарч болзошгүй үр дагавар, сөрөг талыг урьдчилан 
анхааруулж байх.

-энэ дүрмийн 2.1.2-т заасан ёс зүйн хэм хэмжээний хүрээнд:

а. өргөсөн тангарагтаа үнэнч байж, эх орон, ард түмнийхээ эрх 
ашгийг хувийн ашиг сонирхлоос ямагт дээгүүр тавьж, өөрт олгогдсон бүрэн 
эрхээ хэрэгжүүлэхдээ ашиг сонирхлын зөрчил үүсгэж болзошгүй аливаа 
нөхцөл байдлаас татгалзах;

б.өөрийн хөрөнгө, орлогын байдал, тэдгээрт орсон өөрчлөлтийн 
талаар эрх бүхий байгууллагад үнэн зөв мэдээлэх;

в.төрийн байгууллагын эд хөрөнгө, техник хэрэгсэл, албаны 
мэдээллийг хувийн зорилгоор ашиглахгүй байх, эд хөрөнгө, техник хэрэгслийг 
зөв, гамтай, цэвэр нямбай ашиглах;

г.албан үүргээ гүйцэтгэхдээ ашиг сонирхол нь хөндөгдөх 
дотоод, гадаадын аливаа иргэн, хуулийн этгээдэд хууль бусаар давуу байдал 
олгох, тэдэнтэй үгсэн тохирох, амлалт өгөх, тэднээс бэлэг, шан харамж, 
хөнгөлөлттэй үйлчилгээ, зээл авах, бусад хангамж эдлэхгүй байх;

д.хамаарал бүхий этгээдийн ажиллаж байгаа байгууллага, 
тэдний ашиг сонирхолтой холбоотой асуудлаар шийдвэр гаргах, албаны нэр 
барих зэргээр албан тушаал, эрх мэдлээ хууль бусаар ашиглахыг цээрлэх.

энэ дүрмийн 2.1.3-т заасан ёс зүйн хэм хэмжээний хүрээнд:
а.төрийн үйлчилгээ үзүүлэхдээ хүнийг үндэс, угсаа, хэл, арьсны 

өнгө, нас, хүйс, нийгмийн гарал, байдал, хөрөнгө чинээ, эрхэлсэн ажил, албан 
тушаал, шашин шүтлэг, үзэл бодол, боловсрол, эрүүл мэндийн байдал, бэлгийн 
хандлагаар нь ялгаварлан гадуурхахгүй байх;

б.албан тушаалын бүрэн эрхээ ашиглан бусдыг дарамтлах, 
эрхшээлдээ байлгах, хавчин гадуурхахгүй байх;

в.жендерийн ялгаварлан гадуурхалт, бэлгийн дарамт 
үзүүлэхээс ангид байх;

г.төрт ёс, түүх, соёлын өв уламжлалаас суралцах, Монголын ард 
түмний соёл, зан үйлийг хүндэтгэх.

-энэ дүрмийн 2.1.4-т заасан ёс зүйн хэм хэмжээний хүрээнд:
а.албан тушаалын бүрэн эрхээ хэрэгжүүлэхдээ иргэд, 

үйлчлүүлэгчтэй эелдэг, адил тэгш, хүлээцтэй, хүндэтгэлтэй харилцаж, төрийн 
үйлчилгээг чирэгдэл, ялгаварлалгүйгээр хөнгөн шуурхай хүргэх;

б.төрийн албаны нэр хүндийг ямагт дээдэлж, түүнд харшлах 
аливаа үйлдлийг цээрлэх;

в.гадаад улсад албан томилолтоор ажиллах хугацаандаа 
дипломат ёс жаягийг чанд баримталж, Монгол Улсын нэр хүндэд харшилсан 
аливаа үйлдэл гаргахгүй байх; (Энэ дэд заалтыг Засгийн газрын 2019 оны 122 
дугаар тогтоолоор нэмсэн)

г.гадаадад зорчихдоо мөрийтэй тоглоом (казино) тоглож, энэ 
төрлийн үйлчилгээний газраар үйлчлүүлэхгүй байх; (Энэ дэд заалтыг Засгийн 
газрын 2019 оны 122 дугаар тогтоолоор нэмсэн)

д.албан үүргээ гүйцэтгэж байхдаа буюу ажлын байрандаа 
согтууруулах ундаа хэрэглэх, этгээд байдлаар хувцаслах, бүдүүлэг зан авир 
гаргахыг цээрлэж, олон нийтийн газарт мөрдөх дэг журмыг сахих; (Энэ дэд 
заалтын дугаарыг Засгийн газрын 2019 оны 122 дугаар тогтоолоор өөрчилсөн)

е.төрийн байгууллагаас явуулж байгаа бодлого, хууль ёсны үйл 
ажиллагааг үл эсэргүүцэх, үндэслэлгүй мэдээ, мэдээлэл тараахгүй байх. (Энэ 
дэд заалтын дугаарыг Засгийн газрын 2019 оны 122 дугаар тогтоолоор 
өөрчилсөн)

- энэ дүрмийн 2.1.5-д заасан ёс зүйн хэм хэмжээний хүрээнд:
а. албан үүргээ мэргэжлийн өндөр түвшинд бүрэн хариуцах;
б. ёс зүйн зөрчил гаргасан тохиолдолд үйлдэлдээ дүгнэлт хийж, 

албан тушаалаасаа өөрийн хүсэлтээр татгалзах хүртэл хариуцлага хүлээх 
чадвартай байх.

- энэ дүрмийн 2.1.6-д заасан ёс зүйн хэм хэмжээний хүрээнд:
а. төрийн алба хаах хугацаанд улс төрийн нам, эвсэл, 

хөдөлгөөнөөс аливаа үүрэг хүлээхгүй, нөлөөлөлд автахгүй байх;
б. төрийн бодлого, үйл ажиллагааг эсэргүүцсэн аливаа жагсаал, 

цуглаанд оролцох, мэдээ, мэдээлэл тараахгүй байх.
в. хэвлэл, мэдээллийн хэрэгслээр төр, засгийн бодлоготой 

холбогдсон асуудлаар зөвхөн албан ёсны байр суурийг илэрхийлэх;
- энэ дүрмийн 2.1.7-д заасан ёс зүйн хэм хэмжээний хүрээнд:

а. удирдлагадаа байгаа албан хаагчдын өмнө нэр хүнд, ажил 
хэргийн үлгэр жишээг үзүүлэх;

б. хамт олны дотор ажил хэрэгч сэтгэл зүйн уур амьсгалыг 
бүрдүүлэх;

в. хамт олны дунд ашиг сонирхлын зөрчил үүсэхээс сэргийлэх, 
зөрчлийг зохицуулах;

г. авлигын орчин үүсэхээс урьдчилан сэргийлэх;
д. удирдлагадаа байгаа ажилтныг улс төрийн үйл ажиллагаанд 

татагдан орохоос сэргийлэх;
е. ёс зүйн хэм хэмжээ зөрчигдөхөөс сэргийлэх, ёс зүйн сургалт 

зохион байгуулах;
ё. удирдлагадаа байгаа албан хаагчийг айлган сүрдүүлэх, 

доромжлох, хясан боогдуулах зэргээр албаны хэвийн харилцааг алдагдуулах, 
хууль бус үүрэг даалгавар өгөхгүй байх;

ж. албан харилцаанд хүний эрх, эрх чөлөө, халдашгүй 
байдал, хувийн болон гэр бүлийн нууц, нэр төр, алдар хүндийг эрхэмлэх 
зарчим баримтлах;

и. удирдлагаас өгсөн үүрэг, даалгаврыг цаг тухайд нь биелүүлэх;
к. албан ажилд шаардлагатай мэдээллийг санаатайгаар нуун 

дарагдуулах, удирдлагын шийдвэр гаргах үйл ажиллагаанд саад учруулахыг 
цээрлэх.

-Ёс зүйн хэм хэмжээг зөрчсөн тохиолдолд хүлээлгэх хариуцлага
-Төрийн албан хаагчийн ёс зүйн хэм хэмжээг зөрчсөн үйлдэл, эс 

үйлдэхүйг ёс зүйн зөрчил гэнэ.
-Төрийн албан хаагчийн ёс зүйн хэм хэмжээг зөрчсөн төрийн 

албан хаагчид зөрчлийн шинж байдлыг харгалзан ёс зүйн дараахь 
хариуцлага хүлээлгэнэ:

- уучлал гуйхыг үүрэг болгох;
- сануулах;
- Төрийн албан хаагч энэ дүрмийн 3.1.5.6-д заасны дагуу сайн 

дураараа албан тушаалаас чөлөөлөгдөх нь ёс зүйн хариуцлага хүлээсэнд 
тооцогдоно.

- Төрийн албан хаагчийн ёс зүйн хэм хэмжээг зөрчсөн үйлдэл нь 
сахилгын болон захиргааны зөрчил, гэмт хэргийн шинжтэй бол 
холбогдох хуулийн дагуу хариуцлага ногдуулна гэж тус тус тогтоосон .1

ЁС ЗҮЙ, ЁС СУРТАХУУНЫ ТУХАЙ СОНГОМОЛ ҮЗЭЛ БАРИМТЛАЛ, 
ОЙЛГОЛТУУД

Өрнийн ёс зүйн ухааны товч түүх
Орчин үеийн “ёс зүй” буюу “этик” хэмээх ухагдахуун нь Эртний 

Грекийн “ethos” гэдэг үгнээс гаралтай гэж үздэг. Анхны утга нь “хамтран 
амьдрах байр”, “хамтран амьдрах дүрэм” гэдэг байж. Этик нь мораль буюу ёс 
суртахууныг судалдаг гүн ухааны сургааль юм. Ёс зүй нь яаж зөв амьдрахыг 
заадаг. Хүн бүрт амьдралын ерөнхий чиглэл өгдөг бөгөөд өөрийн үйлдлээ 
харьцуулж засвар өөрчлөлт буюу коррекц хийх боломж олгодог онцлогтой.

Ёс зүйг системчлэх анхны оролдлогыг Платон (м.э.ө. 427-347 он) 
дедуктив аргаар хийжээ. Ертөнцийг харагдах үйл явдлын болон мөнхийн санаа 
бодлын харагдахгүй хэт мэдрэмжийн гэж хоёр хуваасан. Этикийг хувь хүний 
ёс зүй, улс төр, нийгмийн ёс зүй гэж хоёр ангилав. Платоны төрийн тухай онол 
нь утопи хэлбэртэй: төрийн гол зорилго нь ухамсартайгаар гоо сайхан, шударга 
ёсыг хүчирхэгжүүлэх тул хүн бүр зөвхөн байгалиас заяагдсан өөрийн чадамжид 
тохирсон ажлыг хийх ёстой гэж сургаж байв.

Дорно дахины ёс зүйн ухааны товч түүх
Энэтхэгийн гүн ухаантан Нагаржунааг гайхамшигт оюунт мэргэдийн 

дотроос Энэтхэгийн төрүүлсэн их ухаантны нэг Нагаржуна онцгой” (Неру 
Ж. Открытие Индии. Москва, 1957. х.17) гэж Ж.Неру үнэлсэн юм.

Тэр “Ардыг тэжээхүй дусал” шашдиртаа төв шударга байх, худал үл 
хэлэх, хуурмаг зан үл гаргах, омогдон хилэгнэх, эд мөнгөнд шунахайрахыг 
тэвчих, эрдэм ном хичээн сурахыг захисан байдаг.

Төрийн зүтгэлтний ёс зүйн асуудлаар онцгой үзэл баримтлалыг 
дэвшүүлсэн хүн бол барууны орнуудад Конфуций хэмээн алдаршсан хятадын 
гүн ухаанч Күнз билээ. Түүний үзэж байснаар төгс хүн нь сайн үйлтэй, сайхан 
сэтгэлтэй, үнэнд тэмүүлдэг, шударга, оюуны соёлоор баян гэх зэрэг шинж 
чанаруудтай хүн байх ёстой гэжээ. “Дээд хүн шударгыг эрхэмлэж, доод хүн 
ашгийг бодож амьдардаг” хэмээн хүмүүсийг хоёр ялгаж байлаа.

1 Засгийн газрын тогпюол УБ., 2019 Төрийн мэдээлэл №7

Монголын ёс зүйн ухааны товч түүх

Эрт дээр үеэс монголчууд төрийн түшмэдийн эрдэм, боловсрол, ёс зүйн 
асуудалд ихээхэн анхаарал хандуулдаг байжээ. Төрийн хүн ямар байх ёстой 
талаар олон тооны сургааль номлол боловсруулж, тэдгээр нь ам дамжин 
яригдаж, зарим сургааль нь бичгийн хэлбэрээр өнөөг хүртэл уламжлагдан 
ирсэн. Тус сургаалийг орчин үеийн судлаачид нэгтгэн дүгнэж, судалгааны 
бүтээлүүддээ тусгасан байдаг. Жишээлбэл, гэсэн бүтээлдээ “Нүүдэлчин зан 
суртахууны гурван аугаа их ёс заншлыг бүтээсэн” гээд түүнийгээ:

• Гэр бүлийн;
• Нийгмийн;
• Төрийн ёс заншил гэж нэрлэжээ .1

Чингис хааны (1162-1227 он) төр барих үзэл баримтлал нь дайсагнагч 
этгээдүүдийн үзлээс илүү дэвшилтэй байлаа. Их хааны баримталсан ёс 
суртахууны зарчим нь:

> Шударга байдлыг ямагт дээдлэх;
> Эр зориг гаргагсдыг өөрийнх нь эсрэг байсан ч шударга үнэнээр 

үнэлэн дэмжих;
> Эрдэмтэн мэргэдийг сонгож төрд ажиллуулахыг эрхэмлэх;
> Төр улсын төлөө зүтгэгчдийг үнэлэн өндөр албан тушаал олгох;
> Хүн ардыг амар төвшин байлгахаа төр, улсын ажлыг явуулах;
> Хулгай дээрэм, худал хуурмаг үйл, архи согтуурлыг үл тэвчих;
> Иргэдийг шүтлэгээр ялгаварладаггүй байдал зэрэг онцлогтой 

байсан.
Эзэн хааны ёс зүй нь одоогийн сонгомол консерватив чиглэлтэй байсан. 

Чингис хааны ёс зүйн цогц систем нь зөвхөн Монголын эзэнт гүрний нутаг 
дэвсгэрт төдийгүй алсын зах хязгаарын хөрш улс оронд хүртэл үлгэр дууриалал 
болон чухал нөлөө үзүүлсэн.

Монголчуудын хууль цаазын бичиг тэр дундаа “Их засаг” хуулийн 
тухай түүхэн сурвалж бичгүүд болон эрдэмтэн судлаачдын зохиол бүтээлүүдэд 
дурдсанаас үзэхэд төрийн хэргийг хөтлөн явуулах түшмэд, ноёдын төлөвшилт, 
мэдлэг боловсролд чухал ач холбогдол өгч иржээ.

Чингис хаан өөрийн төрийн түшээ нараа жил бүрийн эхэн ба эцэст 
дуудан авчирч сургааль сонсгож, нэг төрлийн мэргэжил, боловсролыг нь 
дээшлүүлдэг байсан бөгөөд сайд, түшмэд, цэргийн жанжин, албат, түшмэд 
бүгдээр эрүүл саруул, цэцэн цэлмэг байж, эе эвийг хичээж, найртай таатай 
амьдран нас бие, сэтгэл зүрхээ төр улсдаа зориулах ёстой гэж үзэж байв.

Түүхээс харахад ёс зүйн тухай ойлголт нь цаг, хугацаа, нийгмийн 
хөгжлийн үе шатнаас хамааран өөрчлөгдөж байв. Тухайн үеийн нийгмийн 
байдал, гадаад, дотоод зөрчилдөөн зэрэг асуудлаас хамааран судлаачид ёс зүйн 
асуудлыг тал бүрийн өнцгөөс тайлбарласан байдаг.

1 А.Цэрэннадмид Хүн ёс, хүн төрх, зан суртахууи УБ., 2005

Ёс зүй, ёс суртахууны тухай ерөнхий ойлголт
Анх Аристотелес “Ёс зүй гэдэг бол хүнд юуг хийх ёстой, юунаас 

татгалзах хэрэгтэйг танихад тусалдаг шинжлэх ухаан” (Аристотель. Этика. 
СБ.1.,1908. с.4) гэжээ.

Я.Цэвэлийн “Монгол хэлний тайлбар толь“-д “Ёс" гэдэг үгийг:
А) Юмны зайлшгүй зүй тогтол, жам тавилан;
Б) Хүний дагаж баримтлах хэв хууль, журам, зарчим, зан суртал гэж 

хоёр утгаар тайлбарласан байдаг.
Өөрөөр хэлбэл тодорхой ажил үйлс эрхэлж буй хүний зүгээс 

нийгэмтэйгээ харилцах, хариуцлага хүлээх, олны дунд биеэ авч явах, сайн 
сайхан зан үйлийн уламжлалт хэм хэмжээний нэгдмэл тогтолцоог ёс гэдэг.

Ёс зүй нь үндсэн хоёр утгатай болохыг эрдэмтэн, судлаачид нэгэнт 
хүлээн зөвшөөрөөд байна.

Ёс зүй гэдэг бол хүмүүс хоорондоо болон өөрөө өөртөө хэрхэн хандаж, 
биеэ хэрхэн авч явах, түүнчлэн хүмүүсийн ямар зан чанар ба харилцааны ямар 
хэв маяг эрхэм сайн бөгөөд үлгэр дууриалал болох, ямар нь муу муухай бөгөөд 
буруушаан шүүмжилж, засаж залруулж байхыг судалж тодорхойлдог шинжлэх 
ухаан юм1.

Ёс зүйн онолыг агуулгаар нь сонгодог болон сонгодог бус гэж хоёр 
ангилдаг. Сонгодог онол нь хэрэв бид зөв амьдрал гэж юу байдгийг ёс 
суртахуун нь төгс, гэгээн зүйл болохыг мэддэг бол түүнд хүрэхийг эрмэлзэнэ 
гэсэн ерөнхий төсөөлөлтэй. Сонгодог бус онол нь ёс суртахуун бол хүний 
санаанаасаа зохиосон зүйл гэсэн үзэл баримтлалтай.

Ёс суртахууны хариуцлагын шинж
- Хүний үйлдэл харьцангуй эрх чөлөөтэй бие даасан хэв шинжтэй, 

үйлдлээ сонгох бололцоотой;
- Нийгмийн хэв журмыг зөрчвөл нийгмийн зүгээс зэмлэл хүлээнэ;
- Хүн өөрийнхөө үйлдлийг хянах, үр дүнгээ урьдчилан харах чадвар бол 

түүний ёс суртахууны хариуцлагатайг харуулна;
- Ёс суртахууны хариуцлага бол нэр төрөө эрхэмлэх асуудал. Хүн 

хүлээсэн ажил, үүрэг, авсан амлалтдаа идэвхтэй ханддаг;
- Хүн өөрийгөө нийгэмтэй зайлшгүй холбогдолтой гэдгээ ухамсарлан 

үүнийг амьдралдаа хэрэгжүүлэхийг ёс суртахууны хариуцлага гэнэ;
- Хүн нийгмийнхээ өмнө хүлээсэн үүргээ жинхэнэ ёсоор ухамсарлаж, 

хувийнхаа үнэт чанар болох чадварыг ёс суртахууны хариуцлага гэнэ.
Ёс суртахуун нь хүн, нийгмийн хоорондын харилцаа болон эрэгтэй ба 

эмэгтэй, ахмад ба залуу, хүчтэй ба хүчгүйгийн хоорондын харилцааг 
зохицуулагч хэрэгсэл болон ирсэн нийгэм түүхийн үзэгдэл юм. Ёс суртахуун 
нь нийгэм эдийн засгийн харилцаа өөрчлөгдөхөд агуулгын хувьд өөрчлөгдөн 
шинэчлэгдэж ирсэн билээ. Ёс суртахуун нь хүмүүс нийгэм, төр, хүн, хүнтэйгээ 
болон гэр бүлтэйгээ харилцаж байгаа олон талын харилцааны зохицуулагч юм.

1 Б.Сумьяа Ёс зүйн үндэс УБ., 2001 20 дахь тал

Ёс суртахууны практик үйлдэл буюу үйл ажиллагаа
Ёс суртахууны практик үйлдэл буюу үйл ажиллагаа нъ хүний зан авирт 

илрэн гарч буй хүний үйл ажиллагааг хэлдэг. Ёс суртахууны практик нь хүний 
ёс суртахууны үйлдэл, үйл ажиллагааны систем, ёс заншил, зан үйл мөн. 
Хүмүүсийн ёс суртахууны үйл ажиллагаа нь яваандаа бий болдоггүй 
харин ёс суртахууны ухамсарласан үйлдэл (төрөл бүрийн үзэл бодлын тэмцэл, 
үнэлэмж, үнэт зүйлс)-ээр тодорхойлогдоно.

Ес суртахууны харилцаа
Ёс суртахууны харилцаа нь ёс суртахууны үйл ажиллагааны явцад 

бүрэлддэг харилцаа. Ёс суртахууны харилцаа бол хүмүүсийн зан суртахууны 
хэм хэмжээ, зарчмуудаар зохицуулагдаж байдаг харилцаа бөгөөд ёс 
суртахууны үйл ажиллагааны элемент болдог. Ёс суртахууны харилцаа нь 
дараах үндсэн төрөлтэй:

• Хүн хүнтэйгээ харилцах ёс суртахууны харилцаа нь мэндлэх, хүндлэл 
үзүүлэх зэрэг олон зүйлийг өөртөө агуулдаг;

• Хүн эд бараатай харилцах ёс суртахууны харилцаа нь хүний хөдөлмөр 
бүтээлийг хүндэтгэх, байгаа юмаа зөв эдэлж хэрэглэх агуулгатай;

• Хүн байгальтай харилцах ёс суртахууны харилцаа нь хүрээлэн буй 
орчин, амьтан ургамал, гол мөрөн, агаар мандал, газар шороо зэргийг хайрлан 
хамгаалах зохистой харьцах, хэрэглэх зэрэг олон талтай;

• Хүн өөртэйгөө харилцах ёс суртахууны харилцаа бол өөрийгөө зөв 
бодитой үнэлэх, давуу талаа хөгжүүлэх, сул талаа засч залруулах, энгийн даруу 
байх, хүн чанартай байх, нэр төрөө эрхэмлэх зэрэг зүйлийг агуулдаг.

Өнөө үед хүмүүст өвөг дээдсээс уламжлагдан ирсэн ёс зүйн үнэт зүйл 
багасаж. хүмүүс мөс чанараа алдаж байгаа тухай их ярьдаг. Үүнийг хүлээн 
зөвшөөрч болох боловч, нийгмийн ёс суртахууны үнэт зүйлсийн тогтолцоо 
өөрчлөгдсөнтэй шууд холбоотой. Ёс суртахууны үнэт зүйлсийн агуулга ч олон 
талаар өөрчлөгдөж байна. Социалист тогтолцооны үед эрхэмлэгдэж байсан 
нийгмийн өмч. нэг намын тогтолцоо өөрчлөгдөж, хувийн өмч, олон намын 
тогтолцоо, олон ургалч үзэл зэргийг эрхэмлэх болов. Энэ нь нийгэмд эерэг, 
сөрөг олон талтай.

Ёс зүйн шинжлэх ухааны ангилал 
ёс суртахууны онол 
норматив ёс зүй 
хэрэглээний ёс зүй 
экологийн ёс зүй 
иргэний ёс зүй 
нөхцөл байдлын ёс зүй 
мэргэжлийн ёс зүй 
бизнесийн ёс зүй

Төрийн албан хаагчийн ёс зүйд тавигдах нийтлэг шаардлагууд:
Хүний өдөр тутмын ердийн амьдрал ахуйгаас эхлээд улс төр, эдийн 

засаг, соёл, боловсрол, шинжлэх ухаан, хууль зэрэг нийгмийн бүхий л 
салбарын үйл ажиллагаа харилцааны тусламжтайгаар явагдаж байдаг.

59



Харилцаа нь янз бүрийн түвшинд улс үндэстэн, иргэд, хамт олон, байгууллага, 
хувь хүмүүсийн хооронд явагддаг бөгөөд үүнийхээ дагуу талуудын харилцан 
үйлчлэл, нийгмийн ач холбогдлоороо янз бүр байна. Тиймээс харилцааг эдийн 
засаг, социологи, угсаатан судлал, сэтгэл судлал гэх мэт олон шинжлэх ухаан 
тал бүрээс нь судалдаг. Түүнчлэн харилцааг ёс зүйн нэг элемент болгож 
судалдаг билээ.

Эндээс харилцаа нь ёс зүйн ямар чухал элемент болох нь харагдаж 
байна. Ёс зүйг дан ганц дүрмээр зохицуулж болохгүй бөгөөд ёс зүйн дүрэм бол 
ёс зүйн наад захын дагаж мөрдөх хэм хэмжээг тогтоож өгсөн байдаг. Өөрөөр 
хэлбэл хориглосон, үүрэг болгосон хэм хэмжээнүүдийг багтаасан байдаг.

Дүгнэлт

Дээрхээс дүгнэхэд ёс зүй бол хүний үг, үйлдэл хоёроос харагдах зүйл 
гэж дүгнэж байна.

Хувь хүний ёс зүйгээс албан байгууллага (салбар)-ын, албан 
байгууллага (салбар)-ын ёс зүйгээс нийгмийн ёс зүй хамаарах учраас, нийгэм, 
албан байгууллага, хувь хүний ёс зүйн асуудалд анхаарал хандуулж байгаа нь 
зүй ёсны асуудал гэж үзэж байна.

Монгол Улсын төрийн албаны шинэчлэл ба төрийн албаны тухай 
хуулийн шинэчилсэн найруулгаар ёс зүйн асуудлыг хуульчлах түвшинд авч 
үзсэн байдаг.

